
Shri Dakshinamurti Dhyanam

શ્રીદક્ષિણામૂર્તિધ્યાનમ્ 

Document Information

Text title : dakShiNAmUrtidhyAnam

File name : dakShiNAmUrtidhyAnam.itx

Category : shiva, major_works, sadAshivabrahmendra, dhyAnam

Location : doc_shiva

Author : Sadashivendra Sarasvati

Proofread by : Sunder Hattangadi

Latest update : December 2, 2018

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

August 30, 2023

sanskritdocuments.org



Shri Dakshinamurti Dhyanam

શ્રીદક્ષિણામૂર્તિધ્યાનમ્ 

વટસ્યાધઃ કઞ્ચિત્કરકમલચિન્મુદ્રમચલં
નિટાલાક્ષં સૂક્ષ્મં પુનિવરગણાસેવ્યચરણમ્ ।

ચિદાનન્દાકારં મદનહરમાપૂર્ણમમલં
સદા ધ્યાયેદન્તઃ પરમશિવમાચાર્યવપુષમ્॥ ૧॥

કૈલાસશિખરે રમ્યે કમનીયમણિપ્રભે ।
વટદ્રુમતટે નિત્યં નિવસન્તં જગદ્ગુરુમ્॥ ૨॥
દક્ષિણામૂર્તિમીશાનં   દધતં મૌનમુત્તમમ્ ।
વ્યાલમ્બિતજટાકોટિઘટિતાર્ધકલાધરમ્॥ ૩॥
ફાલભૂતિલકીભૂતરુચિરામ્ભોજલોચનમ્ ।
કારુણ્યરસપૂરૈકપૂરિતાક્ષિયુગામ્બુજમ્॥ ૪॥
શુક્તિકાકારસઙ્કાશકર્ણદ્વન્દ્વપુટોજ્જ્વલમ્ ।
મણિદર્પણદર્પઘ્નકપોલફલકપ્રભમ્॥ ૫॥
નવચમ્પકપુષ્પાભનાસાદણ્ડાવિરાજિતમ્ ।
દરહાસલસન્મુગ્ધમુખોન્નિદ્રસરોરુહમ્॥ ૬॥
દાડિગીવીજસન્દોહસન્દેહદરદાવલિમ્ ।
બિમ્બસમ્ભ્રમધિકારિમધુરાધરમઞ્જુલમ્॥ ૭॥
ગ્રીવોદારશ્રિયોદસ્તકમ્બુસૌભાગ્યસન્તતિમ્ ।
શ્રિતકલ્પલતીભૂતભુજવલ્લીચતુષ્ટયમ્॥ ૮॥
વિદ્યામુદ્રાક્ષમાલૈકલસત્પાણિયુગામ્બુજમ્ ।
વીણાપુસ્તોજ્જ્વલોદ્દામકરદ્વન્દ્વસરોરુહમ્॥ ૯॥
વિગઢજન્નુવિભ્રાજિવિપુલોત્તુઙ્ગવક્ષસમ્  ।
આવર્તનાભિસુભગં ત્રિવલીલલિતોદરમ્॥ ૧૦॥

વિશઙ્કટકટિશ્રોણિકરભોરુદ્વયોજ્જ્વલમ્ ।
ચારુજાનુયુગં વલ્ગુજઙ્ઘાયુગલરઞ્જિતમ્ ॥ ૧૧॥
ગૂઢગુલ્ફારુણનખવ્રાતદીધિતિશોભિતમ્ ।
દશાઙ્ગુલીદલોદારપદદ્વન્દ્વસરોરુહમ્ ॥ ૧૨॥
દક્ષિણોરૂપરિન્યસ્તસવ્યપાદામ્બુસમ્ભવમ્ ।
અપસવ્યપદામ્ભોજભઞ્જિતાપસ્મરં પરમ્॥ ૧૩॥
યોગપટ્ટાભિરામં તં યોગિવૃન્દનિષેવિતમ્ ।
પાટીરકુન્દચન્દ્રાભપાણ્ડરાઙ્ગૈકભાસુરમ્  ॥ ૧૪॥
ચન્દનાગરુકર્પૂરચર્ચિતાવયવોજ્જ્વલમ્   ।
મન્દારચમ્પકાશોકમલ્લિકાદામભૂષિતમ્॥ ૧૫॥
તટિદ્વલયસઙ્કાશમણિકુણ્ડલમણ્ડિતમ્ ।
કટકાઙ્ગદકેયૂરહારગ્રૈવેયકોજ્જ્વલમ્ ॥ ૧૬॥
પ્રત્યુપ્તદિવ્યમાણિક્યપ્રસ્ફુરન્મેખલાવૃતમ્ ।
કલનિસ્વનમઞ્જીરપદકઙ્કણરઞ્જિતમ્॥ ૧૭॥
ત્રૈલોક્યાદ્ભુતસૌન્દર્યપરિપાકમનોહરમ્ ।
કન્દર્પકોટિલાવણ્યગર્વનિર્વાપણાકૃતિમ્ ॥ ૧૮॥
કઞ્જાસનમહેન્દ્રાદિકલિતાઙ્ઘ્રિસરોરુહમ્  ।
દેવકિન્નરગન્ધર્વસંસ્તુતોદારવૈભવમ્॥ ૧૯॥
સકૃત્પ્રપન્નલોકૌઘસરોરુહદિવાકરમ્ ।
સંસારાશીવિષાલીમૃતસઞ્જીવનૌષધમ્॥ ૨૦॥
પરમાદ્વૈતવિજ્ઞાનમહોદધિસુધાકરમ્ ।
અજ્ઞાનધ્વાન્તસન્તાનમાર્તણ્ડોદારમણ્ડલમ્॥ ૨૧॥
અનન્તભવકાન્તારદહનોગ્રદવાનલમ્ ।
મોહાનલલસજ્જાલાજાલકીલાલસાગરમ્॥ ૨૨॥
સંસારસૌરસન્તાપસન્તપ્તોદારભૂરુહમ્ ।
પઞ્ચાક્ષરદલોલ્લાસિપ્રણવામ્બુજષટ્પદમ્॥ ૨૩॥
ષટ્ત્રિંશત્તત્ત્વસોપાનસ્વાત્મપ્રાસાદભૂપતિમ્   ।
દક્ષાધ્વરવિભેત્તારં શિક્ષિતાન્ધકદુઃસ્થિતિમ્॥ ૨૪॥

દારિતાન્તકદૌરાત્મ્યં દલિતાસુરસન્તતિમ્ ।
લીલાવિજિતકન્દર્પં હાલાહલધરં હરમ્॥ ૨૫॥
પાલિતાખિલભક્તૌઘં વેલાતીતગુણાર્ણવમ્ ।
ભૃઙ્ગાવલીકાલકણ્ઠં  મઙ્ગલાધારમદ્ભુતમ્ ॥ ૨૬॥
ગઙ્ગાધરં  વૃષારૂઢં સઙ્ગીતરસશેવધિમ્  ।
ભસ્મોદ્ધૂલિતસર્વાઙ્ગં  ભવરોગભિષગ્વરમ્॥ ૨૭॥
ભવાનીભાવનાગમ્યં ભક્તચિત્તાપહારિણમ્ ।
નાસાઞ્ચલહિતાબ્જાક્ષં નાગાભરણભૂષિતમ્॥ ૨૮॥
વસાનં ચર્મ વૈયાઘ્રં વૈરાગ્યભરમન્થરમ્ ।
વીણાનાદાનુસન્ધાનવિકસદ્વદનામ્બુજમ્॥ ૨૯॥
વિશ્વાતીતસુખામ્ભોજવિલસદ્ભ્રમરાપ્રિયમ્ ।
સંસારસર્પસન્દષ્ટજનજાઙ્ગલિકોત્તમમ્ ॥ ૩૦॥
મહાદેવં મહાત્માનં મહાયોગીશ્વરેશ્વરમ્ ।
શાશ્વતૈશ્વર્યસમ્પૂર્ણં શઙ્કરં લોકશઙ્કરમ્॥ ૩૧॥
કારણં જગતામેકમનેકાકારભાસુરમ્ ।
કાલત્રયાપરિચ્છેદ્યં કારકગ્રામવર્જિતમ્  ॥ ૩૨॥
નિઃસીમપરમાનન્દનિજધામનિ સંસ્થિતમ્ ।
નિગમાન્તૈકસંસિદ્ધશુદ્ધવિદ્યૈકગોચરમ્॥ ૩૩॥
અવિદ્યાકાર્યનિર્મુક્તમવાઙ્મનસગોચરમ્ ।
અદ્વયાનન્દવિજ્ઞાનઘનં પરમપાવનમ્॥ ૩૪॥
આદિમધ્યાન્તરહિતમપોહિતગુણત્રયમ્ ।
અવેદ્યં જગતાં હૃદ્યમાન્તરાન્તરમવ્યયમ્॥ ૩૫॥
નિરવદ્યં નિરાભાસં નિષ્ક્રિયં નિરુપપ્લવમ્ ।
નિર્વિકલ્પં   નિરાતઙ્કં નિઃસઙ્ગં  નિઃસમીહિતમ્॥ ૩૬॥
નિસ્ત્રૈગુણ્યફલં કિઞ્ચિન્નિર્વાણસુખસાગરમ્ ।
નિર્દ્વન્દ્વાનન્દસન્દોહમસન્દેહમનૂપમમ્॥ ૩૭॥
નિર્ગુણં નિષ્કલં નિત્યં નિર્વિકારં   નિરઞ્જનમ્ ।

નીરાગં નિરુપાસઙ્ગં  નિરહઙ્કારમક્ષરમ્॥ ૩૮॥
નિષ્પ્રપઞ્ચં નિરાલમ્બં નિરાકારં નિરાશ્રયમ્ ।
અવબોધરસૈકાત્મ્યં ધ્યાયેદાદિમદેશિકમ્॥ ૩૯॥
ઇતિ શ્રીદક્ષિણામૂર્તિધ્યાનં   પરમપાવનમ્ ।
પુત્રપૌત્રાયુરારોગ્યમહાસમ્પત્પ્રદાયકમ્॥ ૪૦॥
ચતુઃષષ્ટિકલાવિદ્યાપ્રદં પાપપ્રણાશનમ્ ।
અણિમાદિમહાસિદ્ધિવિધાનચતુરં શુભમ્॥ ૪૧॥
ક્ષયગુલ્મપ્રમેહાદિવ્યાધીનામેકભેષજમ્ ।
ભક્તિજ્ઞાનવિરક્તીનાં નિદાનં મુક્તિસાધનમ્॥ ૪૨॥
યઃ પઠેચ્છૃણુયાદ્વાપિ  નિત્યં ભક્તિસમન્વિતઃ ।
સ યથોક્તફલાન્યાદૌ લબ્ધ્વા મુક્તો ભવેદ્ધ્રુવમ્॥ ૪૩॥
બ્રહ્માદિદેવવન્દ્યાય સર્વલોકાશ્રયાય તે ।
દક્ષિણામૂર્તિરૂપાય   શઙ્કરાય નમો નમઃ॥ ૪૪॥
શરણં તરુણેન્દુશેખરઃ શરણં મે ગિરિરાજકન્યકા ।
શરણં પુનરેવ તાવુભૌ શરણં નાન્યદુપૈમિ દૈવતમ્॥ ૪૫॥
ઇતિ શ્રીસદાશિવેન્દ્રસરસ્વત્યા વિરચિતં શ્રીદક્ષિણામૂર્તિધ્યાનં   સમ્પૂર્ણમ્ ।
॥ હરિઃ ૐ॥

